
Inatsisartut Suleriaasianni § 36 naapertorlugu apeqquteqaat aallaavigalugu siunnersuut imaattoq 

matumuuna saqqummiuppara: 

 

Nunatta avataanit suliartortunut akuutitsinerulersinnaaneq pillugu pilersaaruteqalernissaq 

qanoq ilusilerneqarsinnaanersoq pillugu apeqquteqaat aallaavingalugu oqallisissiatut 

siunnersuut. 

(Inatsisartunut ilaasortaq, Aqqalu C. Jerimiassen, Atassut) 

 

Nunatta avataaniit suliartortut ukiuni kingullerni ikiliartunngillat, amerliartupiloorpulli. 

Piviusoq tamanna qimarratiginiinnarsinnaanngilarput, sulisussaqarnerpummi taamaat qiviassagaanni 

eqqarsaatigalugu, allamiuluarniaaluinnaqinata sulilluartorpassuit 

qujassutissaqarfiginerusariaqarpagut. 

Taamaattumillu akuutitsinerulernissamut pilersaarummik peqartariaqalernerput 

avaqqukkuminaappoq, naatsorsuutigisinnaavarput ukiuni aggersuni ineriartupiloornerup malittaanik 

sulliviit nikerarnerusunik piffissartaqartunut atorfissaqartitsinerput suli qummukartuassasoq, 

avataaniillu suliartortittariaqakkat suli pisariaqartinneqartuassasut. 

Akuutitsinerulernermut pilersaarummi oqaatsitta inooriaatsittalu pitsaasumik pulaffigineqarnissaa 

pingaarnertut suliassaavoq, avataaniillu suliartortup kinannguugaluarnersup toqqissilluni ukiuni 

aggersuni nunatsinni akuulluarluni suleqataasinnaanissaanik toqqammaviliisussaalluni. 

Uanilu oqarutta nunatsinni oqaatsigut, tassa pingaartuusoraarput Atassummi kunngeqarfiup 

iluaniluunniit nuuttuungaluanut akuutitsinerulernissamut pilersaarut atuuttariaqartoq, kinaluunniit 

nunatsinnut tikittoq allaanerusumik pineqaqqunagu inuiaqatigiinnulli akuullualernissaa 

pingaarnerutiinnarlugu. 

Naalagaaffeqartigiit iluaniitilluta, pingaartuuvoq akuutitsinerulernissamut pilersaarummik 

peqarnissatsinni annertuumik naalagaaffik suleqatigineqartariaqartoq qanimut, tassami nunasinermut 

avataaniillu suliartortitsisarnermut oqartussaaffiit suli tigummitinnatigit tamanna 

avaqqunneqarsinnaanngimmat.  

Politikkikkullu qinikkatut uagut paasisariaqarparput, qanoruna ittoq maani oqallisissiakkut 

ataatsimoorussinnaagipput.  

Oqallilluarisi. 


